
Қазақстанның ЕҚЫҰ-ға төрғалық ету құрметіне Қазақстанның АҚШ-тағы Елшілігі 

өткізген отырыста АҚШ Мемлекеттік хатшысының көмекшісі Роберт Блейктің  

Қазақстан биыл Еуропадағы Қауіпсіздік жəне Ынтымақтастық Ұйымының атқарушы төрағалығы 

қызметіне кірісе отырып жарқын əрі кемел болашаққа қадам басты.   

Бұл – Америка Құрама Штаттары мен Қазақстан бейбітшілік пен қауіпсіздік, экономикалық даму 

мен гүлденудің бағдарын бірлесіп іздейтін болашақ.  Біз еркін халықтарды өзара сенім мен өзара 

құрмет арқылы біріктіре алатын демократиялық құндылықтар мен адам құқықтарына жол 

бастаймыз. Біз көршілері өзара тату-тəтті, Ресей мен Қытайдың, Ауғанстанның жəне, əрине, 

Америка Құрама Штаттарының арасында өте жылы қарым-қатынас орнаған аймақты 

қалыптастыруға ұмтыламыз.   

Қазақстан тəуелсіздікке қол жеткізген кезінен бері халықаралық қауіпсіздік саласындағы 

көшбасшылардың бірі болып келеді. Қырғиқабақ соғыс аяқталған соң əлем жұртшылығы ядролық 

қарудан бас тартып, Семей ядролық сынақ алаңын жапқан, сөйтіп «Сапфир жобасының» аясында 

жарты тоннадан астам қарулық уранды шекарасынан тысқары жердегі қауіпсіз аймақтарға 

жөнелткен Қазақстанның қадамдарын қуана құптаған.  

Өткен желтоқсан айында біз Қауіпті бірлесіп азайту бағдарламасының 16 жылдығын атап өттік 

жəне біз қаруды таратпау жолындағы шараларды жетілдіре түсу үшін Қазақстанмен əріптестікті 

жалғастыра бермекпіз. Сəуір айында Президент Обама Преиздент Назарбаевты жəне əлемнің басқа 

да көшбасшыларын Ғаламдық ядролық қауіпсіздік саммитінде қарсы алмақ.  

Тəуелсіздік алғалы бері Қазақстан экономикалық реформаларымен аймақта басқаларға үлгі бола 

білді, соның арқасында инвестиция тартылып, жұмыс орындары ашылды. Қазақстан үкіметі мұнай 



байлығын əлеуметтік тоқыраудың емес, əлеуметтік дамудың көзіне айналдыру мақсатында қуат 

көздерін экспорттаудың түрлі жолдарын қарастырып, экономикасын диверсификациялау арқылы 

өте лайықты шешім қабылдады.   

Қазақстанның экономикасы ғаламдық экономикалық дағдарыстан еңсесін көтеріп келе 

жатқандықтан, ол бұл жолы да Орталық Азиядағы дамудың қозғаушы күші болуға тиіс. Ауғанстан, 

Қырғызстан жəне Тəжікстан үшін Қазақстан салған инвестиция мен қуат көздері үлкен демеу 

болып, ол елдерде дамуға серпін беріп, жаңа жұмыс орындарын ашуға көмектесетін болады.   

Кедейшілікпен, дала командирлерімен жəне ондаған жылдар бойы елді титықтатқан азаматтық 

соғыс зардаптарымен күресте Ауғанстан Қазақстанмен тығыз қарым-қатынас орнатқаны жөн. 

Қазақстан Солтүстік тарату жүйесі арқылы Халықаралық қауіпсіздікті қамтамасыз ету күштеріне 

өлшеусіз тыл көмегін көрсетіп отыр. Астананың Ауғанстанның болашақ көшбасшыларына 

инвестиция салып, мың ауған студентіне Қазақстанда білім беру мақсатында 50 миллион АҚШ 

долларын бөлген мəрттігін қуана құптаймыз.   

Қазақстанның ЕҚЫҰ-ға төрағалық етуінің үлкен символдық мəні бар. ЕҚЫҰ Ванкуверден 

Владивостокқа дейінгі аумақта əрекет етіп отырғанын мақтанышпен айтып келеді. Міне, енді 

алғаш рет бұл ірі халықаралық ұйымды Венадан шығысқа қарай жатқан ел бірінші мəрте басқарып 

отыр. Бұл - ЕҚЫҰ тек Еуропа мен Құрама Штаттардан ғана емес, сондай-ақ Орталық Азия мен 

Кавказдан жəне Балқан елдерінен де қуаттана алатының бір дəлелі.   

ЕҚЫҰ мен халықаралық қауіпсіздікке көп қатердің төніп тұрғаны ақиқат, бірақ біз сол қатерлерге 

жұмыла қарсы тұру жəне ортақ мақсаттарымызды айқындау арқылы күш біріктіре аламыз. 

Америка Құрама Штаттары биыл осы қатерлерге төтеп беріп, барлық мүше мемлекеттердің игілігі 

үшін ЕҚЫҰ-ны күшейтіп, қайта құру мақсаттарына жету жолында Қазақстанмен бірлесіп жұмыс 

істеуге ынта танытып отыр.   

Қазақстан мемлекеттілігін қалыптастырудың алғашқы кезеңінен сəтті өтті. Ол халықаралық 

қауіпсіздік пен экономикалық даму салаларында көшбасшы тұғырына көтерілді. Дəл қазір ЕҚЫҰ-

ның төрағасы ретінде Қазақстанға Орталық Азияны демократия жолына бастайтын, реформалар 

жоспарын өзгерту арқылы өз халқының жасампаз дарынына жол ашатын бұрын-соңды болмаған 

мүмкіндік ашылып отыр.   

Реформаларды жалғастыру арқылы Қазақстан ХХІ ғасырдағы барлық жолдар тоғысатын 

Еуразияның кіндігіне айнала алады. Мыңдаған жылдар бойы ежелгі Жібек жолының бойында 



Орталық Азия халықтары идеялар мен сауданың жəне мəдениеттердің алмасып отыратын 

орталығы болған. Осы процесс барысында олар адамзаттың ортақ мұрасына тарихи үлесін қосты.   

Бүгінде Қазақстан ЕҚЫҰ-ның тəжін кию арқылы жаңа Жібек Жолының – Ресейдің қиыр 

солтүстігіндегі аймақтарын Оңтүстік Азияның порттарымен, Батыс Еуропа елдерін Шығыс 

Азиядағы демократиялық мемлекеттермен жалғасыратын ұлы күрежолдар қиылысының, соқпағын 

салуға сақадай сай дайын.   

Мықты да гүлденген əрі демократиялық Қазақстан білім мен сауданы жəне еркіндікті Орталық 

Азия даласы арқылы бүкіл аймаққа таратуға серпін бере алады. Америка Құрама Штаттары 

Қазақстанның мызғымас əріптес болып қала береді.    

 
 
 


